
Tiyani a ku ri wa nhwana loyi a rhandza ku 
tlanga bolo na vafana. Kokwana wa yena a 
va nga tsaki hi leswi.

Tiyani a rhandza na ku vona TV, u komberile 
Tata wa yena ku va a n’wi xavela tintangu to 
tlanga bolo.

Nkarhi hinkwawo loko a hlangana na vafana 
ku va a tlanga, a va n’wu xanisa hikuva va 
nga n’wi khomi kahle na ku n’wi tlumba.

Leswi a swi nga n’wi heti matimba naswona 
a ya emahlweni a ti toloveta ku tlanga ekaya 
na boti wa yena loyi a tala ku n’wi hlohlotela.

Ekaya kokwana a va nga yimi naswona, na 
kona a va tshamela ro n’wi sapatela na ku ka 
va nga n’wi hlohloteli.

A va tshamela ro n’wi chaviseta leswaku va ta 
tumbeta tintangu ta yena ta bolo.

A lava ku tlanga hi mbilu ya yena hinkwayo. 
Tiyani a ta ya a ya tlanga na vafana hi 
nkanu.

Leswi a swi endla vafana va hlundzuka 
swinene. Kutani a va ta tlanga na yena hi 
tihanyi erivaleni ro tlangela eka rona. Kambe 
Tiyani a nga yimanga.



9

Tiyani u yile a ti toloveta ku tlanga ekaya 
onge a ku na lexi xi nga endleka. A ya 
emahlweni a tlanga, na hambi loko a ri yexe.

Siku rin’wana xipano a xi kayivela mutlangi. 
A va haganekile va lava wo pfala xivandla. 
A va nga ri na ndlela yin’wana ehandle ko 
kombela Tiyani a ta tlanga na vona. Leswi 
swi hlekise vafana lavan’wana a va ri eka 
xipano lexin’wana.

Tiyani a tsutsuma na rivala hinkwaro a ri na 
matimba. Tiyani u korili goli yo hlula kutani 
vahlaleri va huwelela vito ra yena hi ku 
tinyungubyisa: 

Ti...ya...ni!!

Ku sukela siku rero vafana a va tsakile ku 
tlanga bolo na Tiyani. Va amukerile leswaku 
Tiyani i mutlangi wa bolo.

Tiyani u nyikiwile thirofi . Boti wa Tiyani na 
yena a ri kona ku n’wi seketela. Kokwana wa 
yena a va tlangela na yena na hambileswi 
a va nga pfumelelani na ku tlanga ka yena 
emasunguleni ya yena ya ku tlanga bolo na 
vafana.

Tiyani u vile nyeleti ya bolo. Vanhu a va 
tinyungubyisa hi yena. Vafana a va lava ku 
tlanga bolo na Tiyani.

Muganga a wu tinyungubyisa hi nhwana loyi 
a tlanga bolo na vafana. Lavakulu a va lava 
ku vona nhwana loyi a tlanga bolo na vafana.

Tiyani se a ri xirho xa nkarhi hinkwawo xa 
xipano xa bolo. Loko a nga ri kona erivaleni, 
xipano xa yena a xi twa xi nga hetisekangi.


